Татарстан Республикасы Чирмешән муниципаль районының «Туймәт төп гомуми белем  мәктәбе» гомуми белем муниципаль  бюджет учреждениесе укучысы Мортазин Ришат Салават улының ижади эше.

Тапшырылмаган хат.
      Исәнме минем карт бабам Әхмәт.  Сиңа сагынычлы кайнар сәламнар белән хат яза оныкчыгың Ришат.  Син мине күрмәгәнсең, әмма минем  барлыкны син беләсеңдер дип ышанам.

     Карт бабам! Минем сине күрәсем, сине кочасым килә. Әмма мин сине бары хыялымда һәм төшемдә генә коча алам.

      Бабакаем  минем! Тиздән Бөек Җиңүнең 70 еллыгын билгеләп үтәбез. Ләкин безнең белән шатланырга, бәйрәм итәргә син юк инде... Бу җиңүгә синең бит өлешең бик күп кергән! Син үзеңнең гомереңне кызганмыйча, балаларың, карт әбием хакына, сугыш явына авылдан иң беренчеләрдән киткән һәм авылга да исән сугышчылардан кайткан соңгы кеше. Кайда гына булмагансың син!? Үзеңнең “полуторка” санитар машинаң белән Мәскәүдән башлап Сталинград сугышы, Польша, Германиягә кадәр барган батыр сугышчы бабам бит син!
Бабам! Әгәр исән булсаң, мин синнән сугыш михнәтләрен сөйләтер  идем. Сөйләр идең микән??? Әнием: ”Бабайга сугыш чорында күргәннәрен сөйләргә кушсак, сөйли алмый, һәрчак елый иде. Бары тик бер вакыйганы гына сөйләде”,  –  ди
    “Минем командирым бик әйбәт, булдыклы кеше иде. Бервакытны аңа хат килде. Бу хатта аңа гаиләсен фашистлар атып үтерүләре турында хәбәр иткәннәр иде. Шушы көннән башлап ул бик үзгәрде, сугышның алгы сафларында булырга тырышты. Яралыларны госпитальгә иткәндә, ул да минем янәшәмдә утырып бара иде. Шушы юлның берсендә безне фашистлар утка  тота башлады. Ул мине үзенең гәүдәсе белән каплап: ”Ахмет, ты должен жить рады своих детей”, - дип кулымда һәлак булды, мине коткарып калды ”, - дипсөйләгәнсең. 
Син дә шунда каты яралангансың, контузия алгансың. Күпме ялга, өйгә кайтырга үгетләсәләр дә, сугыш юлыңны дәвам иткәнсең. Сугышта һәлак булучы сугышчан дусларың, командирың, бер гаепсез немец илбасарлары тарафыннан үтерелгән бала-чага, хатын-кызлар өчен үч алуыңны дәвам иткәнсең. Беренче очракта синең өчен Туган Ил, Ватан булган. Бабам! Мин синең батыр, курку белмәс йөрәкле булуың, безгә шушы рәхәт, матур, тыныч тормыш бүләк итүең өчен чиксез горурланам. Бер дә юкка сине “Кызыл Йолдыз” ордены белән бүләкләмәгәннәр бит! Ә син –  авылыбызда бердәнбер Бөек Ватан сугышының “Кызыл Йолдыз” ордены кавалеры. Сугышта күпме михнәтләр күргәнсең, әмма сынмагансың, сыгылмагансың, көрәшеңне дәвам иткәнсең.

    Тиздән яз килер. Барлык табигать яшеллеккә күмелер, алмагачлар ак шәл бөркәнер, 70 нче Җиңү таңы атар. Тик бу таңны каршыларга янәшәмдә син  булмассың шул бабам. Әмма борчылма, бабам: мин сиңа бу Җиңү таңында да, елдагыча, синең кабереңә кереп зиярәт кылырмын, чәчәкләр куярмын. Тыныч йокла, бабам! Үзеңне фотоларда гына күрсәм дә, мин сине бик яратам. Хатым сиңа барып җитмәс, әмма син барын да күреп, белеп торасың сыман. Безнең арада булмасаң да, безгә хәер-фатиха теләче, батыр бабам!

